
_________________________________ ______________________________ 

R E P U B L I K A  E  S H Q I P Ë R I S Ë 

KUVENDI 

Komisioni për Ekonominë dhe Financat 

       

Tiranë, më 30.09.2021 

       Dokument parlamentar 

(Komision për dhënie mendimi) 

 

 

R A P O R T 

 

PËR AKTIN NORMATIV NR. 29, DATË 13.09.2021 “PËR MIRATIMIN E 

TEKSTIT TË DISA NDRYSHIMEVE NË MARRËVESHJEN PËR PRODHIMIN                        

DHE FURNIZIMIN NGA DHE NDËRMJET PFIZER  EXPORT  B.V.   DHE 

MINISTRISË SË SHËNDETËSISË DHE MBROJTJES SOCIALE TË 

SHQIPËRISË, MINISTRIT TË SHTETIT PËR RINDËRTIMIN DHE 

INSTITUTIT TË SHËNDETIT PUBLIK, MIRATUAR ME AKTIN NORMATIV 

NR.3, DATË 18.1.2021” 

 

 

I. Hyrje 

 

 

Komisioni për Ekonominë dhe Financat, në cilësinë e komisionit për dhënie mendimi, në 

mbledhjen e datës 30.09.2021, mori në shqyrtim Akti normativ nr. 29, datë 13.09.2021 

“Për miratimin e tekstit të disa ndryshimeve në marrëveshjen për prodhimin dhe 

furnizimin nga dhe ndërmjet Pfizer Export  B.V. dhe Ministrisë së Shëndetësisë dhe 

Mbrojtjes Sociale të Shqipërisë, Ministrit të Shtetit për Rindërtimin dhe Institutit të 

Shëndetit Publik, miratuar me aktin normativ nr.3, datë 18.1.2021”, bazuar në nenet 32-

39, të Rregullores së Kuvendit. 

Për shqyrtimin e këtij projektligji  u caktua relator Znj. Blerina Gjylameti.  

Për të prezantuar aktin normativ në emër të Qeverisë, ishin të pranishëm nga Ministria e 

Shëndetësisë dhe Mbrojtjes Sociale: Znj. Ogerta Manastirliu, Ministre;  Znj. Gelardina 

Prodani, Sekretar i Përgjithshëm;  Znj. Albana Fico, Drejtor i Institutit të Shëndetit 

Publik dhe Znj. Andoneta Njehrrena, Drejtor Juridik. 

II. Baza ligjore Kushtetuese  

 

Akti normativ është propozuar nga Këshilli i Ministrave në përputhje me nenin 101 të 

Kushtetutës së Republikës së Shqipërisë.  

Akti normativ shoqërohet me relacionin përkatës sipas nenit 68, të Rregullores së 

Kuvendit. 

 

III. Qëllimi  dhe përmbajtja e aktit normativ. 

 

Qëllimi 

 

Qëllimi i këtij akti normativ është miratimi i tekstit të disa ndryshimeve në marrëveshjen 

e miratuar me aktin normativ nr.3, datë 18.1.2021, “Për prodhimin dhe furnizimin nga 

dhe ndërmjet Pfizer  Export  B.V. dhe Ministrisë së Shëndetësisë dhe Mbrojtjes Sociale 

të Shqipërisë, Ministrit të Shtetit për Rindërtimin dhe Institutit të Shëndetit Publik”.  

 

Këto ndryshime konsistojnë në rishikimin e termave të marrëveshjes ekzistuese, me 

synim shtimin e  sasisë së dozave të kësaj vaksine, pa u ndryshuar elementët themelor si 

çmimi dhe kushtet e lëvrimit. 

 

Përmbajtja e aktit normativ 

 

Akti normativ përbëhet nga 3 nene gjithsej.  

 

 Në nenin 1, të aktit normativ parashikohet,  miratimi i tekstit të disa ndryshimeve në 

marrëveshjen për prodhimin dhe furnizimin nga dhe ndërmjet Pfizer  Export  B.V. 

dhe Ministrisë së Shëndetësisë dhe Mbrojtjes Sociale të Shqipërisë, Ministrit të 

Shtetit për Rindërtimin dhe Institutit të Shëndetit Publik, miratuar me aktin normativ 

nr.3, datë 18.1.2021.  

 

 Në nenin 2, të aktit normativ parashikohen ruajtja e sekretit tregtar dhe mos 

publikimin e marrëveshjes në website të institucioneve dhe në Fletoren Zyrtare, si 

dhe sanksionon detyrimin e  organeve shteterore për ruajtjen e konfidencialitetit. 

Marrëveshja siguron të njëjtin trajtim financiar, përjashtimin nga detyrimet që duhen 

paguar, siç përcaktohet në aktin normativ nr.1, datë 10.1.2021.  

 

 Në nenin  3 të aktit normativ, parashikohet hyrja menjëherë në fuqi e tij dhe botimi në 

Fletoren Zyrtare. 

IV. Efektet financiare. 

 

Ky akt normativ ka efekte financiare shtesë në buxhetin e shtetit, në masën 6 009 120 

USD, të cilat do të përballohen nga fondi rezervë i buxhetit të shtetit për vitin 2021. 

 

 

V. Shqyrtimi i aktit normativ  në komision.  

 

 

Relatori i Komisionit, u shpreh se akti normativ i propozuar nga Këshilli i Ministrave, 

ndërmerret në kushtet kur Shqipëria ashtu si të gjitha vendet në mbarë botën prej një 

kohe të gjatë tashme është prekur nga pandemia e covid 19. Në këtë kuadër, sfida më e 

madhe për çdo qeveri është dhe mbetet vaksinimi i popullatës, çfarë do të mundësonte, 

reduktim të mortalitetit dhe të rasteve të rënda të shtrimit në spital të popullatës së 

prekur, krijimin e imunitetit të turmës, reduktimin deri në eliminimin e pandemisë. 

 

Arsyet që diktuan ndërhyrjen e menjëhershme: 

 

Sfida e vaksinimit të popullatës, bëhet akoma edhe më evidente në kushtet kur variacione 

të shumta të Sars-Covid 19, tashmë janë në qarkullim, përfshirë edhe Shqipërinë, fakt ky 

që ka shtuar së fundmi shifrat e të infektuarve, të shtruarve në spitale. 

 

Aktualisht Shqipëria përmes mekanizmit Covax si dhe përmes negocimit direkt me 

prodhuesit dhe furnizuesit, ka mundësuar funizimin me vaksina Phizer dhe Astrazeneca, 

vaksina këto që kanë marrë një aprovim për përdorim në popullatë nga EMA dhe FDA. 

Gjithashtu Shqipëria ka miratuar përdorimin dhe ka siguruar një sasi të konsiderueshme  

vaksinash edhe nga trupa te tjera certifikuese të vendeve që prodhojnë vaksinën, 

konkretisht me vaksinën Coronavac e prodhuar nga Sinovac Life Sciences Ltd, e 

aprovuar edhe nga OBSH-ja  dhe vaksinën Sputnik V, e prodhuar nga Instituti Gamalieva 

në Federaten Ruse.  

 

Në kuadër të të gjitha masave dhe përpjekjeve të Qeverisë për reduktim të pasojave të 

pandemisë, për të shmangur hezitimin e popullatës lidhur me llojin e vaksinës që duhet të 

bëjnë dhe për të stimuluar kësisoj shtimin e personave të vaksinuar si dhe për të krijuar 

një mundësi të barabartë për të gjithë qytetarët, muajt gusht dhe shtator të këtij viti, kanë 

qënë muaj të hapur ku çdo qytetar ka patur të drejtën të zgjedhë vaksinën që dëshiron të 

bëjë. 

 

Në shifra konkrete, prej fillimit të vaksinimit e deri me 29 shtator 2021, janë kryer në 

total 1,723,996 doza të vaksinës ndaj COVID19. Prej tyre 782,578 qytetarë i kanë kryer 

të dy dozat e vaksinës anti COVID, ndërkohë që deri tani kanë mbërritur në vendin tonë 

2,074,560 vaksina anti COVID. 

Sa më sipër, për të mundësuar plotësimin/mundësimin e marrjes së dozës së dytë të 

vaksinimit, por edhe për të vijuar vaksinimin e mëtejshëm të popullatës, grupi i punës së 

ngritur nga Ministria e Shëndetësisë dhe Mbrojtjes Sociale ka kryer një seri negociatash 

me Kompaninë  prodhuese dhe furnizuese Pfizer Export B.V., për të mundësuar shtimin 

e numrit të dozave të vaksinave në favor të Shqipërisë, përtej sasisë së miratuar përmes 

aktit normativ me fuqinë e ligjit nr. 3 datë 18.01.2021, pa ndryshuar elementë të 

rëndësishëm të saj si çmimin apo kushtet e lëvrimit. 

Theksojmë gjithashtu faktin se marrëveshja ndryshuese është konfidenciale dhe ky ka 

qenë një nga kushtet e panegociueshme me kompaninë Pfizer Export B.V.  

 

Detyrimi për ruajtjen e konfidencialitetit, pra mospublikimin e marrëveshjes për shkak të 

sekretit tregtar, është përcaktuar dhe rregulluar në aktin normativ nr.1, datë 10.1.2021, 

dhe është në fuqi edhe për tekstin e marrëveshjes së nënshkruar.  

 

Arsyetimi i nevojës dhe urgjencës. 

 

Akti normativ është në përputhje me nenin 101 të Kushtetutës së Republikës së 

Shqipërisë, i cili ka  vlerësuar mundësinë e prezencës se rrethanave specifike të 

“nevojës” dhe “urgjencës”, duke përcaktuar se Këshilli i Ministrave,  nën përgjegjësinë e 

tij, mund të nxjerrë akte normative që kanë fuqinë e ligjit, për marrjen e masave të 

përkohshme. Këto akte normative i dërgohen menjëherë Kuvendit, i cili mblidhet brenda 

5 ditëve nëse nuk është i mbledhur. Këto akte humbasin fuqinë që nga fillimi, në qoftë se 

nuk miratohen nga Kuvendi brenda 45 ditëve.” 

 

Si raste të tilla përmenden fatkeqësitë natyrore, boshllëku legjislativ i shkaktuar nga 

shfuqizimi i akteve, nevoja për efekte të menjëhershme në fusha me ndjeshmëri të madhe 

publike. Ajo që i bashkon të gjitha këto situata është fakti se përfaqësojnë një gjendje jo 

të zakonshme në jetën e vendit ku evidentohet dukshëm rreziku i ardhjes së pasojave të 

dëmshme për interesat publikë ose për të drejtat themelore të shtetasve. Ky rrezik dikton 

nevojën e masave të menjëhershme, por që legjislacioni ekzistues nuk i mundëson dot. 

 

Aktualisht vendi ynë dhe mbarë bota po përballen ndër të tjera edhe me variacione të 

shumta të Sars-Covid 19, fakt ky që ka shtuar ndjeshëm së fundmi shifrat e të 

infektuarve, të shtruarve në spitale por edhe të viktimave. Bazuar në këtë situatë 

epidemiologjike në vend, Komiteti Teknik i Eksperteve ka vendosur të lërë në fuqi masat 

aktuale, duke nënvizuar rëndësinë e vaksinimit masiv të popullatës. 

 

Pikërisht kjo situatë e evidentuar më lart, ka sjellë “nevojën” dhe “urgjencën” për 

ndërhyrje të menjëhershme nga ana e Qeverisë, të ndërmarrë hapa të shpejtë dhe të 

menjëhershëm për të mundësuar nevojën absolute dhe të menjëhershme për të siguruar 

vaksinën anti covid 19 dhe për vaksinimin e popullatës në një kohë sa më të shkurtër, për 

të kufizuar apo tejkaluar pandeminë covid 19, për të ulur mortalitetin dhe numrin e 

rasteve të rënda në spitale.  Këto masa urgjente janë tregues që nuk kanë nevojë për tu 

analizuar më tej, për të provuar se ndodhemi përpara kushteve të nevojës dhe urgjencës 

dhe për rrjedhojë edhe të plotësimit të gjitha kushtëzimeve të nenit 101 të Kushtetutës. 

 

Nga ana tjetër, elementi “urgjencë” nuk mund të ekzistojë në vetvete pa “nevojën”, sepse 

“urgjenca”, tregon vetëm një situatë që nuk mund të presë, ndërsa “nevoja”, tregon 

substancën e saj, përcakton situatën që kërkon zgjidhje, tregon marrëdhënien shoqërore 

që kërkon rregullim ligjor. Kuptimin e tyre të vërtetë termat “nevojë” dhe  “urgjencë” e 

manifestojnë në kuadër të situatës të rastit konkret, duke i vlerësuar në kohën kur është 

vërtetuar prania e tyre. Nga kuptimi i përmbajtjes së nenit 101 të Kushtetutës, në rast 

nevoje dhe urgjence, nën përgjegjësinë e tij, Këshilli i Ministrave nxjerr akte normative 

për marrjen e masave përkatëse.   

 

Konkretisht, dakortësimi për miratimin e ndryshimeve në marrëveshjen ekzistuese duke 

shtuar numrin e vaksinave për Shqipërinë, ishte dhe mbetet një oportunitet që duhej 

shfrytëzuar në mënyrë të menjëhershme duke njohur faktin se nevojat dhe kërkesat për 

vaksina drejt kompanisë prodhuese dhe furnizuese Pfizer  Export  B.V. nga e gjithë bota 

janë tepër të larta. 

Në këto kushte, edhe përmbyllja sa më e shpejtë e procedurave të brendshme të miratimit 

të marrëveshjes, përben një avantazh absolut në sigurimin e këtyre dozave shtesë. 

Në rast se nisma do të paraqitej si një projektligj i propozuar nga Këshilli i Ministrave, në 

rrugë normale, koha në dispozicion të Kuvendit për ta miratuar atë si dhe procedurat e 

mëtejshme të parashikuara në Kushtetutë për miratimin dhe hyrjen në fuqi të aktit, do të 

vononin së tepërmi, ndërmarrjen e masave emergjente dhe të nevojshme për vaksinimin e 

qytetarëve element ky që dhe do të sillte pasoja të rënda për popullatën. 

 

Lidhur me rolin e Kuvendit në trajtimin e aktit normativ, përkundrejt përcaktimeve 

Kushtetuese, Gjykata Kushtetuese, në vendimet e saj nr. 23 datë 16.04.2014; nr. 24, datë 

10.11.2006; nr. 1, datë 06.02.2013, ka mbajtur qëndrimin se Kuvendi është organi që bën 

vlerësimin dhe kontrollin e nevojës dhe urgjencës, sepse Kushtetuta e ka ngarkuar në 

mënyrë të drejtpërdrejtë për këtë qëllim. Duke përdorur termin “miraton”, Kushtetuta ka 

parasysh vlerësimin në formë dhe përmbajtje të normës dhe elementeve përbërëse të saj, 

si dhe shprehjen e mendimit përfundimtar nga organi vlerësues lidhur me aktin që 

shqyrton. Natyra e këtij vlerësimi është politike, por edhe juridike. Gjykata ka vlerësuar 

se kontrolli që ushtron Kuvendi ndaj aktit normativ është edhe i karakterit substancial. 

Përpara miratimit ose mosmiratimit të normës së nxjerrë nga Këshilli i Ministrave, 

Kuvendi e shqyrton atë për ta vlerësuar si në formë, ashtu dhe në përmbajtje. Ai shqyrton 

praninë e të gjitha elementeve të përcaktuara shprehimisht për aktin normativ me fuqinë e 

ligjit në Kushtetutë si dhe pajtueshmërinë e përmbajtjes së tij me Kushtetutën dhe ligjet e 

tjera në fuqi…. 

 

Akti normativ me fuqinë e ligjit është ligj në kuptimin material të termit, dhe në rast të 

miratimit të tij nga ligjvënësi ai kthehet në ligj edhe në kuptimin formal. Gjykata 

Kushtetuese çmon se fuqia juridike e aktit normativ me fuqinë e ligjit është e barabartë 

me fuqinë e ligjit që nga momenti i nxjerrjes së tij, sepse kjo vlerë e normës përcaktohet 

nga natyra e marrëdhënies juridike që gjen rregullim në të dhe jo nga organi që e ka 

miratuar (vendimi nr. 24, datë 10.11.2006 të Gjykatës Kushtetuese). 

Gjithashtu, Gjykata Kushtetuese po në vendimin e sipërcituar ka vlerësuar se Qeveria 

është e detyruar të shpjegojë dhe argumentojë nevojën dhe urgjencën konkrete që e kanë 

detyruar të nxjerrë aktin normativ me fuqinë e ligjit, detyrim që ka karakter formal dhe 

substancial. 

 

Miratimi i aktit normativ, nga Këshilli i Ministrave, ka shkurtuar së ndjeshmi kohën e 

ndërhyrjes së qeverisë për sigurimin e dozave shtesë të vaksinës, doza këto të 

domosdoshme për të mundësuar vaksinimin me dozën e dytë të individëve të cilët në 

muajt e hapur për vaksinim, kanë zgjedhur të vaksionohem me Pfizer, por njëkohësisht 

mundëson vaksinimin e mëtejshëm edhe të individëve që aktualisht nuk janë vaksinuar 

me asnjë dozë. 

 

Ministria e Shëndetësisë dhe Mbrojtjes Sociale, u shpreh se bazuar në marrëveshjen 

ekzistuese me Kompaninë Pfizer, në janar 2021 u siguruan 500,000 vaksinat e para. 

Përveç marrëveshjeve direkte, të lidhura me këtë kompanin, kemi mundësuar 

marrëveshje me distributorin e autorizuar të Sinovac, duke siguruar 1 milionë vaksina,  

marrëveshje për sigurimin e 50,000 dozave të vaksinës Sputnik 5 si dhe marrëveshje 

përmes instrumentit COVAX, i cili përgjatë një periudhe 1 vjeçare na siguron 1,140,000 

doza vaksinash. 

Marrëveshja që po diskutohet është marrëveshja e dytë me Kompaninë Pfizer përmes së 

cilës sigurohen plus 500, 760 doza vaksina me afat lëvrimi brenda këtij viti.  Qeveria 

sapo miratoi edhe kryerjen e pagesës direkte për blerjen e këtyre vaksinave, në vlerën      

6 milionë USD.  

Me këtë marrëveshje sigurohet rritja e mbulesës së vaksinimit të popullatës, e cila përkon 

me planin kombëtar të vaksinimit, të miratuar nga Komiteti Teknik i Ekspertëve, dhe 

Komiteti Kombëtar i Imunizimit dhe ai i ekspertëve të vaksinimit, të cilët kanë 

parashikuar vaksinimin e popullatës target brenda pranverës së vitit të ardhshëm.  

Sot në Shqipëri kemi mbi 2 milionë doza vaksinash, dhe 1 732 000 vaksinime të kryera, 

dhe kemi të garantuar vaksinimin në vazhdim jo vetëm të popullatës së riskuar, por edhe 

të të gjithë popullatës mbi 18 vjeç, që është popullata target e vendosur nga Komiteti i 

Ekspertëve.  

Ministria informoi komisionin se aktualisht përqindja e popullatës së vaksinuar me 1 

dozë është 44 %, ndërsa përqindja e popullatës së vaksinuar me 2 doza është 36 % ose 

rreth 790 mijë qytetarë.  

Ministria theksoi se, sasitë e sipërcituara nuk janë sasia e vetme që do vijë në vend, por 

gjithashtu nëpërmjet instrumentit të COVAX, në muajin tetor priten edhe 188 mijë doza 

vaksine, për të cilat Shqipëria ka parapaguar 4 milionë USD. Gjithashtu pritet që po 

nëpërmjet instrumentit COVAX, të mbërrijnë rreth 370 mijë vaksina, të cilat janë  

planifikuar gjithashtu që të mbërrijnë brenda këtij viti. Ndërkohë, falë mbështetjes së disa 

vendeve të BE-së, priten rreth 600 mijë vaksina donacion nga Polonia, Austria, 

Danimarka.  Për sigurimin e këtyre vaksinave sipas kontratave respektive, janë vendosur 

në dispozicion nga Qeveria Shqiptare 30 milionë USD dhe bashkë me pagesën e fundit, 

totali i alokuar për vaksina është 36 milionë USD.  

Në tërësi, brenda dhjetorit të vitit 2021, presim të arrijnë mbi 3 milionë doza vaksinash 

dhe kjo gjë  krijon gjithë mundësinë për të rritur mbulesën vaksinale.  

Ndërkohë, Ministria informoi komisionin se, targeti i popullatës për vaksinim sipas 

vlerësimeve që ka bërë Komiteti Teknik mbi popullatën mbi 18 vjeç, (duke hequr atë 

grup të qytetarëve që nuk vaksinohen për arsye shëndetësore dhe për arsye të 

rekomandimit nga mjeku i familjes) është  2 170 000 banorë, çfarë përbën edhe mbulesën 

vaksinale.  

Totali i dozave te nevojshme për mbulimin e kësaj popullate target me 2 doza është rreth 

4.4 milionë doza vaksina. Prandaj po punojmë për të vijuar lidhjen e marrëveshjeve, për 

të siguruar marrjen e dozave të vaksinave jo vetëm për popullatën target, por edhe për ti 

paraprirë  edhe planeve, të cilat vijnë si rekomandim i Komitetit të Ekspertëve, në kuadër 

të Planit Kombëtar të Vaksinimit, që është doza e tretë dhe gjithashtu nëse do të jetë 

nevoja për të ulur fashën moshore të vaksinimit, pra përfshirjen e grupmoshave të 

fëmijëve.  

Disa vende e kanë filluar vaksinimin e fëmijëve, në disa vende të tjera si Anglia kanë 

filluar vetëm me fëmijët që kanë problematika shëndetësore. Doza e tretë ka filluar në 

shumë vende për grupmoshat mbi 65 vjeç me problematika shëndetësore.  

Bazuar në këto kontraktime aktuale dhe atyre që priten të vijnë si rrjedhojë e kalendarin e 

lëvrimit të sigurt gjithsej arrijmë në 3 milionë doza vaksine. 

Për të ardhmen, përvec këtyre marrëveshjeve ekzistuese që u cituan, presim negociimin 

dhe nënshkrimin e një marrëveshje të re me kompaninë Pfizer për vitin 2022, ku 

parashikohen me shumë se 1 milionë vaksina. Në total, dozat që ne kemi sot, nëpërmjet 

marrëveshjeve të Qeverisë, kontratave që kemi lidhur e jemi duke lidhur dhe atyre që i 

kemi të disponueshme për t’i lidhur në 2022 dhe marrëveshjet me vendet europiane, në 

total, ne presim të kemi 5,600,000 doza vaksinash.  

Anëtarët e komisionit i drejtuan ministres, një seri pyetjesh të cilat konsistuan kryesisht 

në faktin: 

 Nëse garantohet disponibiliteti i vaksinave në vend; 

 Nëse po shikohet apo jo mundësia e kryesjes së dozës së tretë të vaksinës për disa 

kategori të popullatës (që kanë shumë muaj që janë vaksinuar); 

 Nëse ka apo do ketë vendimmarrje lidhur me vaksinimin e detyrueshëm, sidomos në 

institucionet shtetërore dhe njësitë e shërbimit. 

Ministria e Shëndetësisë dhe Mbrojtjes Sociale konfirmoi, disponibilitet të vaksinave,  



8 

 

falë përpjekjeve të qeverisë shqiptare dhe garantoi që qytetarëve shqiptarë nuk do t’i 

mungojnë vaksinat, jo vetëm për popullatën target (popullsia plus 18 vjeç), por gjithashtu 

edhe nëse do të nevojitet doza e tretë e vaksinës dhe këtë e vendosin Komiteti i 

Ekspertëve. Qeveria mbetet e gatshme t’i përgjigjet financiarisht edhe në disponibilitet 

vaksinash dozave të treta, por edhe nëse vendosin për t’u vaksinuar sa më shpejt 

kategoria e fëmijëve.  

Për sa i përket vaksinimit të detyruar, Komiteti i Ekspertëve të Vaksinimit ka 

rekomanduar vaksinimin e detyruar për personelin mjekësor, mësuesit dhe pedagogët në 

shkolla e universitete, vaksinimin e detyruar për studentët 18- 25 vjeç që frekuentojnë 

universitetin.  

Komiteti i Ekspertëve është duke vlerësuar kategoritë e tjera për vaksinimin e detyruar si: 

administratën publike si dhe të gjithë punonjësit e shërbimeve. Ne jemi duke vlerësuar se 

si do të shtrijmë në mënyrë të mëtejshme vaksinimin edhe për kategori të tjera. Ministria 

e Shëndetësisë është nxitëse në këtë proces, për të marrë vendime bazuar në 

rekomandimet e ekspertëve, të cilët deri sot na kanë treguar që na kanë sjellë rezultate 

shumë pozitive për sa i përket pandemisë.  

Vaksinimi në fashën 60-69 vjeç është me 2 doza mbi 16 për qind. Në fashën 70-79 është 

mbi 70 për qind. Në fashën 80-89 është mbi 60 për qind. Pra, kemi arritur që në 

grupmoshat që kanë edhe sëmundje shoqëruese, të kemi një përqindje të lartë të 

vaksinimit me 2 doza.  

Personeli në shkolla: mësuesit, shkolla e ciklit të ulët, ciklit 9-vjeçar, është mbulesë me 

dozë të parë 82 % dhe me të dyja dozat mbi 66 për qind.  

Vaksinimi për studentët është sfida e radhës dhe prej datës 11 tetor do të hyjnë në 

universitet vetëm duke paraqitur kartën e vaksinimit ose çertifikatën e vaksinimit.  

 Së fundmi komisioni u informua se për zbatimin e këtij akti normative, ngarkohen 

ministria përgjegjëse për shëndetësinë dhe mbrojtjen sociale dhe ministri i Shtetit për 

Rindërtimin dhe Instituti i Shendetit Publik. 

 

Anëtarët e komisionit që përfaqësojnë opozitën në komision, abstenuan lidhur me aktit 

normativ. 

 

Në përfundim të shqyrtimit të aktit normativ, nga Komisioni për Ekonominë dhe 

Financat, u vlerësua evidente  prezenca e “nevojës” dhe “urgjencës”.   

 

Akti normativ nr. 29, datë 13.09.2021 “Për miratimin e tekstit të disa ndryshimeve në 

marrëveshjen për prodhimin dhe furnizimin nga dhe ndërmjet Pfizer Export  B.V. dhe 

Ministrisë së Shëndetësisë dhe Mbrojtjes Sociale të Shqipërisë, Ministrit të Shtetit për 

Rindërtimin dhe Institutit të Shëndetit Publik, miratuar me aktin normativ nr.3, datë 

18.1.2021”, aktualisht është publikuar në Fletoren Zyrtare nr. 143 datë 15.9. 2021 dhe 

Kuvendi është brenda afateve Kushtetuese për ta shqyrtuar atë. 

VI. Përfundime 

 

Në përfundim të shqyrtimit, Komisioni për Ekonominë dhe Financat duke vlerësuar dhe 

konkluduar prezencën e “nevojës” dhe “urgjencës” për nxjerrjen nga Këshilli i 

Ministrave të këtij akti dhe se miratimi i tij, do të mundësojë nevojën absolute dhe të 

menjëhershme për të siguruar vaksinën anti covid 19, për vaksinimin e popullatës në një 

kohë sa më të shkurtër, për të kufizuar apo tejkaluar pandeminë covid 19 si dhe për të 

ulur mortalitetin dhe numrin e rasteve të rënda në spitale, me votat pro të shumicës së  

anëtarëve të komisionit të pranishëm, e miratoi këtë akt normativ. 

 

  

 

RELATOR                 KRYETAR  

            

 

   Blerina GJYLAMETI                             Eduard SHALSI 


